
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

রামরাজ্য



লাত তো ভূতনাথবাবুর থোড়াই আছে, খুদ মহাবীরজী লাত লাগিয়েছেন।

 কবিরত্ন। ঠিক কথা, ভূতনাথের সাধ্ন্য কি। স্বয়ং শ্রীহনুমান কলহ নিবারণের জন্য লাখি ছুড়েছেন। দেবতার পদাঘাতে চিত্তশুদ্ধি হয়, তাতে অপমান নেই।

 বিপাশা। যেতে দিন, যেতে দিন। মহাবীরজী, কিছ মনে করবেন না।

 অবধবিহারী। আচ্ছা মহাবীরজী, বোলেন তো, রামরাজ্য হোনে সে শেয়ার মার্কিট কুছ তেজ হোবে? বড়া নুকসান যাচ্ছে।

 মহাবীর উত্তর দিলেন না।

 ভূতনাথের মাথা ধীরে ধীরে সোজা হ’তে লাগল। লক্ষণ দেখে সুবোধবাবু বললেন, কনট্রোল ছেড়ে গেছেন। একটু পরে ভূতনাথ হাই তুলে তুড়ি দিয়ে বললে, দাদা, একটু চা আনতে বলুন।

 অবধবিহারী। আরে ভূতনাথবাবু, মহাবীরজী তো বহুত ঝঞ্জাট কি বাত বোলিয়েছেন, লাত ভি মারিয়েছেন।
 ভূতনাথ। বলেন কি! লাথি মেরেছেন? কাকে? আমাদের কানাইদা আর ভুজঙ্গদাকে? সর্বনাশ, ইশ, বড় অপরাধ হয়ে গেছে। কিছু মনে করবেন না দাদারা—আমার কি আর হুঁশ ছিল! দিন, পায়ের ধুলো দিন।

